
PEGO YA BAPHATLALATŠI BA DITABA YA SARS YA MABAPI LE 

MORERO WA CRRC  

Tshwane, 21 Julae 2022 – Ditirelo tša  Motšhelo tša Afrika Borwa  (SARS) di amogela 

kahlolelo ya Kgorotshekokgolo ya ka North Gauteng ya go ganana le kgopelo ya  

Chinese Railway Rolling Stock Corporation’s (CRRC) ya gore  SARS e bušetše 

tšhelete yeo e tšerwego ka diakhaonteng tša yona tša panka ka tirišo ya leloko la 

boraro ka fase ga karolo  ya 179(6) Molao wa Taolo ya Motšhelo Nom. 28 wa 2011 

bjale ka maitekelo a SARS a go koleka metšhelo yeo e šaletšego morago. 

Karolo ya 179 ya Molao wa Taolo ya Motšhelo e fa SARS maatla a go koleka sekoloto 

sa metšhelo ya balefela motšhelo seo se šaletšego morago go tšwa go leloko la boraro 

leo le swerego goba le kolotago, tšhelete bakeng sa goba go molefela motšhelo. 

Karolo ya 179(6) e fa SARS maatla a go dira bjalo ntle le go romela pele lengwalo la 

kgopelo bakeng sa sekoloto sa motšhelo go molefela motšhelo ge eba go romela 

lengwalo la kgopelo le tla thatafiša go koleka sekoloto.  

Kahlolelo ye e botse e šireletša taolelo ya SARS ya semolao ya go diriša karolo ya 

179(6) go koleka metšhelo yeo e šaletšego gape se se tlhagiša phenyo go SARS ka 

tšwetšopele ya yona ya maitekelo a go koleka motšhelo le obamelo, kudu ge go 

lebeletšwe maemo ao ekonomi ya naga a lego ka fase ga kgatelelo ka gona. 

Maitshwaro a balefela motšhelo ba go se obamele a gatelela Mmušo ka ditlabela tša 

maleba tše bohlokwa go Mmušo le setšhaba sa Afrika borwa seo se itshephilego ka 

ditirelo tša motheo go tšwa go mmušo. SARS e tla tšwelapele ka tagafara ya yona ya 

go koleka ditseno ka moka tša metšhelo tšeo di lebanego, ntle le go fiega, rerela goba 

kgethollo. Khomišinare wa SARS Mrn. Edward Kieswetter o retile SARS bakeng sa 

go tšea magato a kapejana a go hwetša metšhelo yeo e bego e swanetše go lefelwa 

ka matlolong. O boletše gore “go diega gofe goba gofe bja go tšea magato a kapejana 

go be go tlo dira gore matlotlo a romelwe moše, gomme go be go ka se be bonolo go 

hwetša sekoloto seo se kolotwago ka SARS. Go išapele, se se laetša gore SARS e 

tseleng ya nnete ya go kaonafatša bokgoni bja yona le kgonagalo ya go kgesa 

maitshwarompe a go se obamele le go leka go efoga lehlakoreng la balefela motšhelo. 

Ye ke phenyo e kgolo kudu ya setheo le go badudi ba naga..”  

 

Khomišinare o phethile ka gore “SARS e tloga e ikemišeditše go šomšana le dietšensi 

tše dingwe tša semolao go latela dikeletšo tša Khomišene ya Zondo go dilo tšeo di 

welago ka fase ga motlhako wa semolao wo o laolelago motšhelo wa naga.  

Maikemišetšo a go dirišana le dietšensi ka moka tša maleba a laetša boitlamo bja go 

leka ka maatla go otla bao ba nago le maikarabelo a go Thopa Mmušo ge go diragala 

bosenyi bja motšhelo”.  

Go hwetša tshedimošo enngwe, ka kgopelo ikgokaganye le 

SARSMEDIA@sars.gov.za 

